
“SMART BANKING – FINANCIAL STABILITY” KONSEPTUAL YONDASHUVI 

ASOSIDA O‘ZBEKISTON TIJORAT BANKLARI MOLIYAVIY BARQARORLIGINI 

KOMPLEKS BAHOLASH 

 

Saidov Doniyor Abdullayevich 

“Bank ishi” kafedrasi dotsenti 

Toshkent davlat iqtisodiyot universiteti 

E-mail: saidovdoniyor2022@gmail.com 

Annotatsiya. Tadqiqotning maqsadi “Smart Banking – Financial Stability” konseptual 

modelini asoslash va banklarning raqamli ko‘lami bilan moliyaviy barqarorligi o‘rtasidagi 

bog‘liqlikni baholashdan iborat. Smart Banking indeksi masofaviy bank xizmatlari 

foydalanuvchilari, bank kartalari, elektron to‘lovlar hamda terminal va bankomatlar 

infratuzilmasining logarifmlangan va normallashtirilgan ko‘rsatkichlarini birlashtiradi. Bank va 

yil qat’iy effektlari hamda bank darajasida klasterlangan standart xatolar qo‘llanildi. Indeks 

2021-yildagi 0,612 dan 2024-yilda 0,675 gacha oshgan. Ilmiy yangilik raqamli resurslar, 

tranzaksiya faolligi, analitik qatlam va moliyaviy barqarorlikni yagona uzatish mexanizmida 

birlashtiruvchi to‘rt qatlamli model hamda banklar kesimidagi bevosita operatsion 

ko‘rsatkichlarga asoslangan kompozit indeks taklif etilganidadir. 

Kalit so‘zlar: smart banking, raqamlashtirish, tijorat banklari, moliyaviy barqarorlik, 

kompozit indeks, ROA, CIR, NPL, panel ma’lumotlar. 

 

КОНЦЕПТУАЛЬНЫЙ ПОДХОД «SMART BANKING – FINANCIAL STABILITY»  

К КОМПЛЕКСНОЙ ОЦЕНКЕ ФИНАНСОВОЙ УСТОЙЧИВОСТИ 

КОММЕРЧЕСКИХ БАНКОВ УЗБЕКИСТАНА 

 

Саидов Дониёр Абдуллаевич 

доцент кафедры «Банковское дело», 

Ташкентский государственный 

 экономический университет 

E-mail: saidovdoniyor2022@gmail.com 

ORCID: 0009-0007-3605-2274 

Аннотация. Цель исследования - обосновать концептуальную модель «Smart 

Banking – Financial Stability» и оценить взаимосвязь цифрового масштаба банков с их 

финансовой устойчивостью. Индекс Smart Banking объединяет логарифмированные и 

нормализованные показатели пользователей дистанционного банковского обслуживания, 

банковских карт, электронных платежей, терминалов и банкоматов. Оценены модели с 

фиксированными эффектами банков и лет и кластеризованными по банкам 

стандартными ошибками. Среднее значение индекса выросло с 0,612 до 0,675. Научная 

новизна состоит в четырёхуровневой модели передачи эффекта от цифровых ресурсов 

через транзакционную активность и аналитику к финансовой устойчивости. 

Ключевые слова: smart banking, цифровизация, коммерческие банки, финансовая 

устойчивость, композитный индекс, ROA, CIR, NPL, панельные данные. 

 

COMPREHENSIVE ASSESSMENT OF COMMERCIAL BANKS’ FINANCIAL 

STABILITY IN UZBEKISTAN BASED ON THE “SMART BANKING – FINANCIAL 

STABILITY” CONCEPTUAL APPROACH 

 

Saidov Doniyor Abdullayevich  

Associate Professor, Department of Banking, 

E-mail: saidovdoniyor2022@gmail.com 

ORCID: 0009-0007-3605-2274 

Abstract. This study develops the “Smart Banking – Financial Stability” conceptual model 

and evaluates the association between banks’ digital scale and financial stability. The Smart 

Banking Index combines log-transformed and normalized measures of remote-banking users, bank 

cards, electronic payments, terminals and ATMs. Two-way fixed-effects models control for bank 

size and use bank-clustered standard errors. The average index increased from 0.612 in 2021 to 

0.675 in 2024. The contribution is a four-layer transmission model linking digital resources, 

transaction activity, analytics and financial stability, together with an operational bank-level 

composite measure. The estimates are associations, not causal effects. 

Keywords: smart banking, digitalization, commercial banks, financial stability, composite 

index, return on assets, cost-to-income ratio, non-performing loans, panel data. 

 

Kirish 

Bank xizmatlarining raqamli shaklga o‘tishi mijoz bilan ishlash modeli, tranzaksiya tezligi, 

operatsion xarajatlar va risklarni aniqlash imkoniyatlarini o‘zgartirmoqda. Biroq mobil ilova, karta 

yoki terminal sonining ko‘payishi moliyaviy barqarorlikning avtomatik yaxshilanishini 

anglatmaydi. Raqamli resurs foydalanishga, foydalanish ma’lumotga, ma’lumot esa sifatli 

boshqaruv qaroriga aylangandagina iqtisodiy natija yuzaga keladi. 

Mavjud empirik adabiyotlarda axborot texnologiyalari investitsiyasi va bank samaradorligi 

o‘rtasidagi natijalar bir xil emas. Bu holat texnologiya, tashkiliy o‘zgarish va boshqaruv 

salohiyatining bir-birini to‘ldirishi bilan izohlanadi [2; 3]. Fintex va raqamli platformalar 

xarajatlarni kamaytirishi va xizmat ko‘lamini oshirishi mumkin, ayni paytda kiberxavf, operatsion 

uzilish va noto‘g‘ri risk tanlovi kabi yangi zaifliklarni ham yuzaga keltiradi [6–8; 12–14]. 

O‘zbekiston tijorat banklarida bevosita operatsion raqamli ko‘rsatkichlar asosida tuzilgan 

Smart Banking indeksi bank rentabelligi, xarajat samaradorligi, aktivlar sifati va integral 

moliyaviy barqarorlik bog‘liqlikni bank va yil qat’iy effektlari sharoitida baholash va natijalarni 

to‘rt qatlamli konseptual model orqali talqin qilish. 

Tadqiqotning ilmiy hissasi uch yo‘nalishda namoyon bo‘ladi. Birinchidan, hisobotdagi 

bilvosita komission daromad proksilari o‘rniga masofaviy foydalanuvchilar, kartalar, to‘lovlar va 

infratuzilma sonidan foydalaniladi. Ikkinchidan, 27 bankdan iborat muvozanatlangan panel 

hisobiga kuzatuvlar qamrovi kengayadi. Uchinchidan, statistik natija raqamli ko‘lamdan analitika 

va risk boshqaruvi orqali barqarorlikka o‘tish mexanizmi bilan bog‘lanadi. 

 

Adabiyotlar sharhi 

Solow [1] ifodalagan unumdorlik paradoksi texnologiyaning o‘zi natija yaratmasligini 

ko‘rsatadi. Brynjolfsson va Hitt [2] axborot texnologiyalarining samarasi tashkiliy yangilanish, 

malaka va jarayonlar bilan birga yuzaga chiqishini asoslaydi. Banklar misolida Beccalli [3] IT-

investitsiya va natijadorlik o‘rtasidagi bog‘liqlik texnologiya turi va boshqaruv muhitiga sezgir 

ekanini ko‘rsatgan. 

Berger [4] va DeYoung, Lang, Nolle [5] texnologik taraqqiyot bank xizmatlari ishlab 

chiqarishi, daromad kanallari va xarajatlar tuzilmasiga turlicha ta’sir qilishini qayd etadi. Vives 

[6], Thakor [8] hamda Boot va boshqalar [7] raqamli raqobatning vositachilik modeli, mijoz 

ma’lumotlari va risk taqsimotini o‘zgartirishini ta’kidlaydi. Demak, raqamli ko‘lam va moliyaviy 

natija orasida musbat chiziqli bog‘liqlik oldindan kafolatlanmaydi. 

Moliyaviy barqarorlik daromadlilik bilangina cheklanmaydi. Kapital yetarliligi, aktivlar 

sifati, operatsion samaradorlik va operatsion chidamlilik birgalikda kuzatilishi zarur [12; 14]. 

Kompozit indikatorlarni tuzishda normallashtirish va vazn tanlovi natijaga ta’sir qilgani uchun 

metod ochiq ko‘rsatilishi kerak [17]. Mazkur tadqiqot ana shu talab asosida SBI va FSI tarkibini 

alohida ochib beradi. 

 

Tadqiqot metodologiyasi 

Mazkur maqolada tijorat banklari moliyaviy barqarorligini kompleks baholashda 

taqqoslama va statistik tahlil, qiyoslash, guruhlash, ilmiy abstraksiyalash, analiz, sintez, empirik 

tanlanma hamda integral baholash usullaridan foydalanildi. 

 

Tahlil va natijalar 

Smart Banking indeksi (SBI) to‘rtta komponentni birlashtiradi: masofaviy bank xizmatlari 

foydalanuvchilari (RU), muomaladagi va xizmat ko‘rsatilayotgan bank kartalari (CARD), tezkor, 

banklararo va MUNIS to‘lovlari yig‘indisi (PAY), shuningdek terminallar va 

bankomat/infokiosklar yig‘indisi (INFRA). Taqsimotning keskin qiyshayishini kamaytirish uchun 

son ko‘rsatkichlariga ln(1+x) transformatsiyasi qo‘llanildi, so‘ngra har bir komponent butun 

tanlanma bo‘yicha min–max usulida 0–1 oralig‘iga normallashtirildi va teng vaznda birlashtirildi. 

 
1-jadval 

Asosiy o‘zgaruvchilar va o‘lchash usuli 

Belgi Ko‘rsatkich Hisoblash usuli 
Kutilgan  

yo‘nalish 

SBI Smart Banking indeksi 
RU, CARD, PAY va INFRA log-min–max 

komponentlarining teng vaznli o‘rtachasi 
+ 

ROA Aktivlar rentabelligi Sof foyda / o‘rtacha yoki jami aktivlar + 

CIR Xarajat-daromad nisbati Operatsion xarajatlar / operatsion daromad − 

NPL 
Muammoli kreditlar 

ulushi 
Muammoli kreditlar / jami kreditlar − 

CAP Kapital buferi Jami kapital / jami aktivlar + 

FSI 
Moliyaviy barqarorlik 

indeksi 

CAP, ROA, teskari CIR va teskari NPL 

komponentlarining o‘rtachasi 
+ 

ln(Assets) Bank hajmi Jami aktivlarning natural logarifmi Nazorat 
 

Manba: muallif ishlanmasi. Barcha nisbatlar modelda ulush ko‘rinishida ishlatilgan. 

Moliyaviy barqarorlik ko‘p o‘lchovli natija sifatida baholandi. FSI kapital, rentabellik, 

xarajat samaradorligi va aktivlar sifatini birlashtiradi. SBI uning tarkibiga kiritilmagani sababli 

bog‘liqlik mexanik ravishda yuzaga kelmaydi. 

 
Bu yerda Z(·) tanlanma bo‘yicha min–max normallashtirishni anglatadi. CIR va NPLda 

past qiymat ijobiy bo‘lgani uchun ularning yo‘nalishi 1−Z(·) orqali teskari aylantirildi. 

Gipotezalar va empirik model 

H1. SBI bank rentabelligi ROA bilan ijobiy bog‘langan. 

H2. SBI xarajat-daromad nisbati CIR bilan salbiy bog‘langan. 

H3. SBI muammoli kreditlar ulushi NPL bilan salbiy bog‘langan. 

H4. SBI integral moliyaviy barqarorlik indeksi FSI bilan ijobiy bog‘langan. 

Banklarning vaqt bo‘yicha o‘zgarmas xususiyatlari va barcha banklarga bir vaqtda ta’sir 

qiluvchi yil shoklarini nazorat qilish uchun ikki tomonlama qat’iy effektlar modeli qo‘llanildi: 

 
Bu yerda Y navbat bilan ROA, CIR, NPL va FSI; μᵢ - bank qat’iy effekti, λₜ - yil qat’iy 

effekti. Standart xatolar bank darajasida klasterlandi va p-qiymatlar 26 klaster erkinlik darajasi 

bo‘yicha hisoblandi. Natijalar kuzatuv ma’lumotlaridagi shartli bog‘liqlikni ifodalaydi, sababiy 

ta’sirni emas. 

2-jadval 

Asosiy ko‘rsatkichlarning yillar bo‘yicha o‘rtacha qiymati 
Yil SBI ROA, % CIR, % NPL, % FSI 

2021 0,612 0,760 45,692 4,727 0,540 

2022 0,636 1,643 39,882 6,081 0,568 

2023 0,663 3,605 39,983 6,756 0,601 

2024 0,675 1,681 43,551 3,853 0,563 

2025* - 2,687 45,172 - - 
 

Manba: muallif hisob-kitoblari. Har bir yilda 27 bank kuzatuvi mavjud. * 2025-yil ROA va CIR - 

31-dekabr holati; banklar kesimidagi taqqoslanadigan SBI va NPL qatori mavjud bo‘lmagani 

uchun bo‘sh qoldirildi. 

SBI o‘rtacha qiymati 2021-yildagi 0,612 dan 2024-yilda 0,675 gacha, ya’ni 0,063 punktga 

yoki qariyb 10,3 foizga oshgan. Shu davrda natija ko‘rsatkichlari bir xil yo‘nalishda 

harakatlanmagan: ROA 2023-yilda yuqori nuqtaga chiqqan, CIR 2022–2023-yillarda pasayib, 

2024-yilda qayta oshgan, NPL esa 2024-yilda sezilarli kamaygan. 2025-yil yakunida o‘rtacha 

ROA 2,687 foiz, CIR 45,172 foizni tashkil etgan. Oddiy vaqt dinamikasi raqamlashtirish va 

barqarorlik o‘rtasidagi bog‘liqlikni ajratish uchun yetarli emas; shu sababli bank va yil qat’iy 

effektlari qo‘llanildi. 

Markaziy bankning rasmiy byulleteniga ko‘ra, 2026-yil 1-yanvar holatida muomaladagi 

bank kartalari 68267436 ta, to‘lov terminallari 430762 ta, bankomat va infokiosklar 40090 ta, 

terminallar orqali 2025-yilda amalga oshirilgan to‘lovlar 460259,6 mlrd so‘mni tashkil etgan. 

Masofaviy bank xizmatlaridan foydalanuvchilar 82902522 taga yetgan, shundan 1713165 tasi 

yuridik shaxslar va yakka tartibdagi tadbirkorlar, 81189357 tasi jismoniy shaxslardir [21,100–101-

b.]. Ushbu ma’lumotlar 2025-yilda tizim miqyosida raqamli qamrov kengayganini tasdiqlaydi, 

ammo banklar bo‘yicha taqsimot berilmagani sababli 27 banklik qat’iy effektlar modeliga yangi 

bank-yil kuzatuvlari sifatida qo‘shilmaydi. 

3-jadval 

SBI va moliyaviy barqarorlik kanallari: ikki tomonlama qat’iy effektlar natijalari 
O‘zgaruvchi ROA CIR NPL FSI 

SBI 

0,0499 

(0,1078) 

p=0,647 

0,2226 

(0,6941) 

p=0,751 

−0,0399 

(0,1795) 

p=0,826 

−0,0559 

(0,4765) 

p=0,907 

ln(Assets) 

0,0033 

(0,0118) 

p=0,785 

−0,1382 

(0,0892) 

p=0,133 

−0,0296 

(0,0409) 

p=0,476 

0,0376 

(0,0647) 

p=0,566 

Bank qat’iy effektlari Ha Ha Ha Ha 

Yil qat’iy effektlari Ha Ha Ha Ha 

Kuzatuvlar 108 108 108 108 

Banklar 27 27 27 27 

R² 0,692 0,799 0,607 0,799 
 

Manba: muallif hisob-kitoblari. Qavs ichida bank darajasida klasterlangan CR1 standart xatolar; 

p - ikki tomonlama p-qiymat. * p<0,10; ** p<0,05; *** p<0,01. Jadvaldagi SBI koeffitsiyentlarida 

yulduzcha yo‘q. 

SBI koeffitsiyenti ROA modelida musbat (0,0499), biroq statistik ahamiyatli emas 

(p=0,647). CIR modelidagi koeffitsiyent kutilgan salbiy yo‘nalishga mos kelmaydi va ahamiyatsiz 

(p=0,751). NPL modelida ishora salbiy, ammo noaniqlik katta (p=0,826). FSI bilan bog‘liqlik ham 

statistik jihatdan ajratilmadi (p=0,907). Shuning uchun H1–H4 gipotezalari mazkur 

spetsifikatsiyada tasdiqlanmadi. 

Statistik ahamiyatsizlik “raqamlashtirish samara bermaydi” degan xulosani anglatmaydi. 

Qat’iy effektlar bahosi bir bank ichida vaqt davomida SBI o‘zgarishi va natija o‘zgarishi 

o‘rtasidagi bog‘liqlikni o‘lchaydi. To‘rt yillik qisqa davr, joriy etish xarajatlari, samaraning 

kechikishi hamda ko‘lam ko‘rsatkichlari faol foydalanish va tranzaksiya qiymatini to‘liq aks 

ettirmasligi bahoni noaniq qilishi mumkin. 

4-jadval 

Robastlik tekshiruvlari: muqobil SBI o‘lchovlari 

Natija 
Aktivlarga nisbatan 

SBI 
p Bir yillik lag SBI p 

ROA 0,0282 0,661 0,0165 0,813 

CIR 0,0751 0,870 0,0859 0,868 

NPL 0,0016 0,990 0,0661 0,715 

FSI −0,0076 0,980 −0,0359 0,914 
 

Manba: muallif hisob-kitoblari. Intensivlik modeli: N=108; lag modeli: N=81. Barcha modellarda 

bank va yil qat’iy effektlari hamda ln(Assets) nazorati mavjud. 

Aktivlarga nisbatan hisoblangan raqamli intensivlik hamda SBI ning bir yillik 

kechiktirilgan qiymati bo‘yicha barcha p-qiymatlar 0,10 dan yuqori. Demak, asosiy xulosa 

indeksni bank hajmiga moslashtirish yoki qisqa lag kiritishga sezgir emas. Shu bilan birga, 

uzoqroq laglar va faol foydalanuvchi/tranzaksiya qiymati bo‘yicha ma’lumotlar mavjud bo‘lganda 

natija o‘zgarishi mumkin. 

Natijalar Solow [1] va Brynjolfsson–Hitt [2] yondashuviga mos ravishda raqamli 

resurslarning iqtisodiy samarasi tashkiliy to‘ldiruvchilarga bog‘liqligini ko‘rsatadi. Bank kartalari 

yoki masofaviy foydalanuvchilar soni oshishi hali mijozning faol foydalanishi, daromadli 

tranzaksiya, avtomatlashtirilgan qaror va riskning pasayishini anglatmaydi. 

CIR bo‘yicha kutilgan tejamkorlik ajratilmagani qisqa muddatda parallel kanallarni 

saqlash, dasturiy ta’minot, kiberxavfsizlik va integratsiya xarajatlari yuqori bo‘lishi bilan 

izohlanishi mumkin. ROA va FSI natijalaridagi noaniqlik esa raqamli ko‘lamning monetizatsiyasi 

banklar bo‘yicha turlicha ekanini ko‘rsatadi. Bu talqinlar empirik natijadan kelib chiqadigan 

ehtimoliy mexanizmlar bo‘lib, alohida sababiy test talab qiladi. 

NPL koeffitsiyentining salbiy, аммо ahamiyatsiz ishorasi raqamli ma’lumot kredit riskini 

kamaytirishi mumkinligiga mos, lekin ko‘lamning o‘zi yetarli dalil emas. Raqamli izlar skoring, 

limit, monitoring va undirish jarayonlariga integratsiya qilingandagina aktivlar sifatiga uzatiladi. 

Konseptual modelning uchinchi - analitik qatlamini alohida o‘lchash shu sababli muhim. 

“Smart Banking – Financial Stability” konseptual modeli raqamlashtirishdan moliyaviy 

barqarorlikka o‘tishni to‘rtta o‘zaro bog‘langan qatlam orqali tushuntiradi. Har bir qatlam 

keyingisi uchun zarur, biroq o‘zi yetarli emas. SBI birinchi va ikkinchi qatlam ko‘lamini o‘lchaydi; 

uchinchi qatlam esa ushbu ko‘lamning moliyaviy natijaga aylanish shartini ifodalaydi. 

 
1-rasm. “Smart Banking – Financial Stability” konseptual modelining qatlamli tuzilishi 

Manba: tadqiqot natijalari asosida muallif tomonidan ishlab chiqilgan. 

Birinchi qatlam raqamli xizmatning bazaviy resurslarini qamrab oladi: masofaviy xizmat 

foydalanuvchilari, kartalar, terminallar va bankomatlar. Boshqaruv vazifasi sonni oshirish 

bilangina cheklanmay, faol foydalanuvchi ulushi, uzluksizlik va bir birlik resurs tannarxini 

kuzatishdan iborat. 

Ikkinchi qatlam resursning tranzaksiya faolligiga aylanishini ko‘rsatadi. Tezkor, banklararo 

va MUNIS to‘lovlari hajmi, soni, o‘rtacha chek va raqamli kanal daromadi birgalikda kuzatilishi 

lozim. Mazkur tadqiqotda mavjud bo‘lgan operatsiyalar soni SBIga kiritildi, tranzaksiya qiymati 

esa ma’lumot cheklanganligi sababli qamrab olinmadi. 

Uchinchi qatlam raqamli operatsiyalardan hosil bo‘lgan ma’lumotni skoring, firibgarlikni 

aniqlash, limit belgilash, erta ogohlantirish va real vaqt monitoringiga ulaydi. Aynan shu qatlam 

ko‘lamni risk va xarajat samaradorligiga aylantiradi. 

To‘rtinchi qatlam yakuniy natijani ROA, CIR, NPL, kapital buferi va FSI orqali baholaydi. 

KPIlar qatlamlar kesimida bog‘langanda bank IT-byudjetini faqat texnik xarajat sifatida emas, 

riskka moslashtirilgan moliyaviy natija portfeli sifatida boshqarishi mumkin. 

5-jadval 

Konseptual modelni bank amaliyotiga joriy etish algoritmi 
Bosqich Mazmuni Asosiy KPI Boshqaruv qarori 

1. Raqamli 

resurs 

Kanallar qamrovi va 

infratuzilmani o‘lchash 

Faol RU, kartalar, 

terminal/ATM uptime 

Qamrov va quvvatni 

rejalashtirish 

2. 

Tranzaksiya 

Resursning real foydalanishga 

aylanishini baholash 

Son, qiymat, o‘rtacha 

chek, digital share 

Kanal migratsiyasi va 

monetizatsiya 

3. Analitika 
Ma’lumotni skoring va 

monitoringga ulash 

Model aniqligi, fraud-

loss, alert tezligi 

Risk qarorlarini 

avtomatlashtirish 

4. Moliyaviy 

natija 

Daromad, xarajat va aktivlar 

sifatini birgalikda kuzatish 

ROA, CIR, NPL, CAP, 

FSI 

IT-portfelni riskka mos 

optimallashtirish 

5. Nazorat 
Model samarasi va operatsion 

chidamlilikni tekshirish 

Back-test, downtime, 

cyber-loss 

Limit, byudjet va 

nazoratni yangilash 
 

Manba: tadqiqot natijalari asosida muallif takliflari. 

Tijorat banklari raqamli transformatsiya samaradorligini karta yoki foydalanuvchi soni 

bilan cheklamasdan, faol foydalanuvchilar, tranzaksiya soni va qiymati, raqamli kanalning 

daromad va tannarxi, fraud-loss, downtime hamda NPL vintage ko‘rsatkichlari bilan yagona 

panelda baholashi zarur. 

Bank IT-loyihalari uchun boshlang‘ich holat, maqsadli iqtisodiy samara, amalga oshirish 

muddati va risk-ko‘rsatkichlari oldindan belgilanib, 6–12–24 oylik post-investitsion baholash 

o‘tkazilishi kerak. Statistik jihatdan ahamiyatsiz qisqa muddatli natija loyiha bekor qilinishini 

emas, uzatish zanjiridagi zaif qatlamni aniqlashni talab qiladi. 

Regulyator darajasida faol masofaviy foydalanuvchi, raqamli tranzaksiya soni va qiymati, 

kanal bo‘yicha daromad-xarajat, IT va kiberxavfsizlik xarajatlari, firibgarlik yo‘qotishlari hamda 

xizmat uzilishlarini banklar kesimida yagona metodika asosida oshkor etish maqsadga muvofiq. 

Bu raqamlashtirishning prudensial ta’sirini aniqroq baholash imkonini beradi. 

 

Xulosa 

Tadqiqot O‘zbekiston tijorat banklari uchun bevosita operatsion raqamli ko‘rsatkichlarga 

asoslangan SBI hamda moliyaviy barqarorlikning ko‘p o‘lchovli FSI ko‘rsatkichini taklif etdi. 

Moliyaviy qamrov 2021–2025-yillarni, 27 bank va 108 kuzatuvli taqqoslanadigan raqamli panel 

esa 2021–2024-yillarni qamrab oladi. Ushbu panelda SBI izchil oshgan. 

Bank va yil qat’iy effektlari hamda bank hajmi nazorat qilinganda SBI ning ROA, CIR, 

NPL va FSI bilan bog‘liqligi statistik ahamiyatli bo‘lmadi. Aktivlarga nisbatan raqamli intensivlik 

va bir yillik lag tekshiruvlari ham barqaror qisqa muddatli bog‘liqlikni aniqlamadi. Shuning uchun 

H1–H4 gipotezalari mazkur ma’lumotlar va model doirasida tasdiqlanmadi. 

Asosiy ilmiy xulosa raqamli ko‘lam va moliyaviy barqarorlik o‘rtasidagi uzatish avtomatik 

emasligidir. “Smart Banking – Financial Stability” modeli raqamli resurs, tranzaksiya faolligi, 

analitik risk boshqaruvi va moliyaviy natijani ketma-ket bog‘laydi. Banklar va regulyatorlar 

raqamlashtirishni aynan shu uzatish zanjiri bo‘yicha o‘lchasa, IT-investitsiyaning barqarorlikka 

real hissasini aniqroq baholash mumkin bo‘ladi. 

